PEJABAT PERDANA MENTERI
AKADEMI KENEGARAAN MALAYSIA

SIARAN MEDIA

GAKM APRESIASI EKSPRESI MERDEKA PERKASA SEMANGAT
PATRIOTISME MELALUI KREATIVITI DIGITAL
PUTRAJAYA, 14 SEPTEMBER 2026 — Program Gelombang Aku Kasih Malaysia
(GAKM) Apresiasi Ekspresi Merdeka: Pertandingan Video Kreatif Peringkat
Kebangsaan 2026 terus memperkukuh usaha menyemarakkan semangat patriotisme,
cinta akan negara dan penghayatan nilai Malaysia MADANI melalui pendekatan

kreatif serta medium digital.

Ketua Pengarah Akademi Kenegaraan Malaysia (AKM), YBhg. Dato’ Dr. Roslan bin
Hussin, berkata penganjuran kali kedua pertandingan berkenaan membuktikan
kesinambungan usaha AKM dalam mendekati masyarakat, khususnya generasi

muda, menerusi kandungan digital yang kreatif dan relevan.

Beliau berkata, pertandingan yang bertemakan “Aku Kasih Malaysia” bukan sekadar
medan menentukan pemenang, sebaliknya menjadi platform mencungkil bakat dan
memberi ruang kepada rakyat menzahirkan jati diri, perpaduan serta kecintaan

terhadap negara melalui karya kreatif.

Pada tahun ini, pertandingan mendapat sambutan menggalakkan dengan 189
penyertaan dari seluruh negara melibatkan pelbagai lapisan masyarakat, termasuk
pelajar Institusi Pendidikan Tinggi Awam, penjawat awam, pengamal media digital dan
pempengaruh media sosial. Daripada jumlah tersebut, 83 penyertaan layak ke
peringkat penjurian profesional dengan kerjasama Perbadanan Kemajuan Filem
Nasional Malaysia (FINAS).

Menurut beliau, penggunaan video dan media sosial sebagai medium pendidikan
patriotik menjadikan penyampaian mesej kenegaraan lebih segar, interaktif dan dekat

dengan masyarakat, khususnya generasi muda.

Pertandingan itu turut menerapkan nilai Malaysia MADANI seperti Daya Cipta,
Hormat, Ihsan dan Keyakinan, di samping menggalakkan penghasilan kandungan

positif yang dapat menyebarluaskan mesej perpaduan, jati diri dan kecintaan terhadap
Malaysia.

AKM berharap karya yang dihasilkan tidak terhenti sebagai bahan pertandingan,
sebaliknya terus dimanfaatkan sebagai medium menyebarluaskan semangat “Aku

Kasih Malaysia” dan nilai patriotisme dalam kehidupan seharian.

